
				Con este libro desexo render unha íntima homenaxe aos meus bisavós e bisavoas Emilio Álvarez Giménez, Amalia Limeses Iglesias, Francisco Blázquez Parra, Ignacia Ballester Hernández, Giuseppe Cáccamo Vetrano, Concepción Ambrosino Kaisermainner, Franz Ignatz Frieben Ehrlich e Lusie Marie Zimmermann Stephan. 

				Os seus ollos viron desde a nacencia as paisaxes da Galiza berciana, as estepas castelás, os acantilados mallorquíns, as rúas parisienses e vienesas, as montañas que bordean Palermo, as costas napolitanas ou a vizosa vexetación da amada terra cubana. Os restos dalgúns deles/delas repousan no cemiterio de Pereiró de Vigo. Nin os coñecín nin me coñeceron pero a miña nai e o meu pai tiveron a sabedoría de relatarme as súas vidas e desde entón están presentes nas miñas lembranzas.

				

			

		

	
		
			
				Os Gotten

				Os Gotten son unha xenerosa familia afincada en Galiza, fundamentalmente en Vigo e bisbarra, desde a segunda década do século XX. Ao remate da Primeira Guerra Mundial, no ano 1918, falece en Viena o patriarca dos Gotten, o empresario Jules Gotten Datius, viúvo desde o ano 1911 da ilustre pedagoga Marcilia Dahandra Gneis. Ao terminar a Primeira Guerra Mundial, os fillos do matrimonio, Herbert (1886-1980) e Stéfano Gotten Dahandra (1890-1978), beneficiarios dunha cuantiosa herdanza, deciden saír de Austria, que padece unha convulsa transformación política e territorial, e trasladarse a Vigo coa intención de instalar unha factoría de conserva e salga de peixe. Malia un comezo con certas dificultades, en dous anos serán realidade as dúas fábricas de conservas Gotten, absorbidas desde o ano 1977 por outra marca local de prestixio. Os Gotten, familia culta e emprendedora, colaboraron co progreso e co emprego na bisbarra viguesa durante tres xeracións.

				No ano 1920, Herbert Gotten casa con Francisca Gómez Leis (1898-1979), fermosa dama da alta sociedade pontevedresa, e froito do matrimonio nacen a súa filla Amalia (Mara) Gotten Gómez (1921-1988), Ernesto (1922-1991) e Federico (1923-1993). 

				Dous anos despois, o seu irmán Stéfano Gotten Dahandra casará en Vigo con Xiana de Lucca Ambrossi (1896-1976), afamada actriz teatral italiana que viñera á cidade nunha xira promovida polo empresario Margarito Bantherlick. Froito deste matrimonio nacerán tres fillas: Elena Gotten de Lucca (1924-1994) –quen contraerá matrimonio co seu curmán Federico Gotten Gómez–, Xiana (nacida en 1926) e Valentina (1928), ambas felizmente entre nós, ás que teño que agradecer de corazón a súa xenerosa axuda para a realización deste libro. 

				Na terceira xeración, unha xeración prolífica, os Gotten están asentados definitivamente en Vigo e no sur da provincia, aínda que algúns exerzan as súas profesións noutras zonas de Galiza e no estranxeiro. 

				A morte arrebatou prematuramente algúns membros desta notable familia como María Federica Gotten Gotten, aos vinte e un anos, a súa irmá Concepción, con vinte e oito, a Poncio Sequeiros von Gotten, con só tres aniños, ou a anxelical Valentina Pedrosa Gotten que faleceu, vítima da polio, aos sete anos de idade. Outros e outras Gotten abandonáronos nunhas idades non tan dolorosas para a viaxe eterna, pero tamén prematuras porque se produciron en plena madureza cando aínda tiñan moito que nos ofrecer; así, no ano 2010 deixáronnos orfos da súa bondade e bonhomía o rexistrador da propiedade Pedro Pedrosa Gotten (1950-2010) e o inesquecible erudito Rafael Sequeiros von Gotten (1944-2011).

				Desta terceira xeración viven, para a nosa felicidade, nove descendentes dos egrexios Herbert e Stéfano, nacidos entre os anos 1946 e 1962, a meirande parte deles casados/as e con fillos e fillas.

				A cuarta xeración, os bisnetos de Herbert e Francisca e de Stéfano e Xiana, xa conta con oito membros, o máis novo de todos Frascilino Álvarez Cáccamo (2003), que xa non conserva o apelido dos seus devanceiros, só mantido polo de agora como primeiro por Hipócrates Gotten dos Passos, nacido no ano 2000 e fillo único, ata a data de hoxe, de Ernesto Gotten Refoxos (1961) e de Carmo dos Passos Brito (1963). Se non cambia a lei dos apelidos, unha lei irracional por patriarcal, será o pequeno Hipócrates, de non se produciren máis nacementos, o único que transmitirá no seu día o apelido Gotten á descendencia nunha nova xeración, a quinta dos que se asentaron en Galiza.

				Todas estas historias que aquí se narran fóronme contadas ou polos seus protagonistas, moitos deles os propios membros da familia Gotten, ou por outras persoas que preferiron permanecer no anonimato. Todos os textos foron revisados por Xiana e Valentina Gotten de Lucca e polo seu sobriño Afonso Gotten Gotten antes da súa publicación. Cómpre salientar a xenerosidade e o grato sentido do humor desta familia, unha cualidade da casa, á hora de falar con liberdade e sen complexos nin prexuízos da historia común. Valentina expresoume nalgunhas ocasións que son unha «familia rara pero de boa xente». No último estou plenamente de acordo. No primeiro, non tanto, pois raras, un cualificativo ben difuso, son todas as familias que coñecín na miña vida. Raros somos case todos e, para min, definitivamente raros son os que non son raros.

				Entre todos os Gotten, agradezo expresamente, cun sorriso, a permisividade de Carlos Gotten Gotten que non só aceptou ser maltratado verbalmente por un ex-amigo, senón que gozou coa historia na que el é protagonista, e engadiu que todo o que o seu ex-amigo di é absolutamente certo, sobre todo «na valoración ética precisa pero malsoante que fai de min». Carlos Gotten engade que el opina o mesmo do seu ex-amigo, o narrador, descoñecido para os lectores/as: «ambos somos igual de vividores, cuspidiños como dúas gotten de auga.» 

				Expreso a miña gratitude a María Emilia Pedrosa Gotten pola súa xentileza ao concederme permiso para publicar certos parágrafos que revelan aspectos íntimos, aínda que segundo ela «o que se suxire con fineza no relato é un feito ben coñecido pola familia ao completo: dous froitos que nunca agochei, un que, por desgraza, só probei nunha ocasión e outro que é o que máis saboreo na vida e que se chama Rafael, meu fillo, quen leva o nome do pai e os apelidos da nai». Agradezo, tamén, a Carlos Alberto e Antón Álvarez Gotten a súa permisividade á hora de tratar aspectos delicados do comportamento da súa nai Amalia (Mara) Gotten Gómez, unha historia que me foi narrada pola súa curmá Xiana Gotten de Lucca, e que eu descubro por expreso desexo dela.

				A todos os Gotten vivos/as, e na memoria dos falecidos/as, o meu máis profundo agradecemento.

				O autor

			

		

	
		
			
				Os Gotten Dahandra-Gómez Leis

				(xenealoxía)

				1ª Xeración: 

				Herbert Gotten Dahandra (1886-1980) casou con Francisca Gómez Leis (1898-1979). Tiveron unha filla e dous fillos:

				2ª Xeración:

				Amalia Gotten Gómez (1921-1988).

				Ernesto Gotten Gómez (1922-1981).

				Federico Gotten Gómez (1923-1993).

				3ª Xeración:

				Amalia (Mara) Gotten Gómez casou con Celso Álvarez Barciela (1913-1980). Tiveron dous fillos:

				Carlos Alberto Álvarez Gotten (1954).

				Antón Álvarez Gotten (1955).

				Ernesto Gotten Gómez casou con Clara Refoxos Refoxos (1922-1988). Tiveron unha filla e dous fillos:

				Micaela Gotten Refoxos (1958).

				Ernesto Gotten Refoxos (1961).

				Carlos Gotten Refoxos (1962).

				Federico Gotten Gómez casou coa súa curmá Elena Gotten de Lucca (1924). Tiveron os seguintes fillos:

				María Federica Gotten Gotten (1948-1970).

				Concepción Gotten Gotten (1949-1977).

				Afonso Gotten Gotten (1952).

				Valentín Gotten Gotten (1954). 

				4ª Xeración:

				Carlos Alberto Álvarez Gotten casou con Frascilina Cáccamo Ebrius (1958). Teñen un fillo:

				Frascilino Álvarez Cáccamo (2002).

				Antón Álvarez Gotten casou con Monserrat Pons Tramuntana (1960). Teñen fillo e filla xemelgos:

				Stéfano Álvarez Pons (1994).

				Clara Álvarez Pons (1994).

				Micaela Gotten Refoxos casou con Miguel Culeus Cukke (1955). Teñen un fillo:

				Miguel Culeus Gotten (2001).

				Ernesto Gotten Refoxos casou con Carmo dos Passos Brito (1963). Tiveron un fillo, o único, polo de agora, que transmitirá o apelido Gotten aos seus descendentes:

				Hipócrates Gotten dos Passos (2000).

				Afonso Gotten Gotten casou con María Milagrosa Romero Girón (1954) e teñen dúas fillas:

				Lúa Gotten Romero (1980).

				Rita Gotten Romero (1982).

				Os Gotten Dahandra-de Lucca Ambrossi

				(xenealoxía)

				1ª Xeración:

				Stéfano Gotten Dahandra (1890-1975) casa con Xiana de Lucca Ambrossi (1896-1976). Tiveron tres fillas:

				2ª Xeración:

				Elena Gotten de Lucca (1924-1994).

				Xiana Gotten de Lucca (1926).

				Valentina Gotten de Lucca (1928).

				3ª Xeración:

				Elena Gotten de Lucca casa co seu curmán Federico Gotten Gotten (1923-1993). Tiveron dúas fillas e dous fillos (María Federica, Concepción, Afonso e Valentín) citados na xenealoxía dos Gotten Dahandra-Gómez Leis.

				Xiana Gotten de Lucca casa con Honorato Sequeiros Foz (1924-2000). Os pais introduciron no apelido Gotten a partícula von ao considerar que dignificaría o patronímico e lle daría un maior prestixio. Tiveron tres fillos:

				Rafael Sequeiros von Gotten (1944-2011).

				Paulino Sequeiros von Gotten (1946).

				Poncio Sequeiros von Gotten (1947-1950).

				A estirpe dos Von Gotten non deixou descendencia recoñecida oficialmente. 

				Valentina Gotten de Lucca casou con Abdón Pedrosa Ribadomar (1926-2003). Tiveron un fillo e dúas fillas:

				Pedro Pedrosa Gotten (1950-2010).

				Valentina Pedrosa Gotten (1951-1958).

				María Emilia Pedrosa Gotten (1952).

				4ª Xeración:

				María Emilia Pedrosa Gotten tivo un fillo a quen deu os seus apelidos:

				Rafael Pedrosa Gotten (1977).

				Adicción

				—¿E canto tempo calcula vostede que leva o seu fillo con ese problema?

				—¿Enganchado?

				—Si, enganchado… Con esa adicción.

				—Eu non o sei ben, doutor Guten.

				—Gotten.

				—Iso, Goten. Eu non llo podo dicir con exactitude, pero poñamos que un ano e medio, máis ou menos. Comecei a notarlle unhas olleiras escuras terribles, sinal de que pasaba as noites sen durmir, ou durmindo poucas horas, a ver se me explico. Sería aló polo outono do dous mil nove, digo eu, si, polo outono do dous mil nove. Si. No inverno dese ano a cousa foi a máis. Si, no Nadal. Exacto. No Nadal. Lembro que xa daquela andaba desconfiada e estiven a piques de falar co pai. Agora o pai xa o sabe, claro, pero non puido vir hoxe porque, xa sabe vostede, ben, non sei se o sabe, el traballa de tardes, está na contrata de…

				—Ben, que non puido vir, pero está ao tanto, ¿non si?

				—Si. Ao tanto, e preocupadísimo. Teño medo de que un día lle pegue unhas… que bata nel. Ten moito xenio, ¿sabe?

				—Pois que o controle. Iso sería terrible, contraproducente. Prosiga.

				—Pois iso, sería polo Nadal do 2009. Entenderá señor Guten…

				—Gotten, cunha paradiña no primeiro te. O meu apelido escrébese con dous tes. Eu son Ernesto Gotten Refoxos, pero chámeme Ernesto.

				—Dáme corte iso de atualo. 

				—Pois, daquela Gotten, non Guten, ¿de acordo?

				—Ben, don Ernesto. Comprenderá vostede que aos pais fáisenos un mundo costa arriba recoñecer algunhas das verdades dos fillos, das maldades, das desgrazas… ¡Moi difícil! E para unha nai, peor… 

				—Comprendo, pero tranquila, que todo ten solución. ¿Comprobou vostede se o rapaz agrava o problema nas épocas de exames?

				—Si. Coido que si.

				—¿Comparte cuarto?

				—Non. O outro fillo, Manoliño, dorme noutro cuarto. A casa é grande porque nós, aínda que non temos diñeiro, que… ¡vamos!… que andamos rascados…

				—Dorme só, pois.

				—Si. E pecha por dentro o cuarto. O pai arrincoulle o fecho, pero el atranca a porta non sei como. Tampouco é cuestión de que andemos a vixialo pola noite, ¿non?

				—Non, claro, non deben abafalo.

				—O rapaz di que pasa moitas horas estudando… Como todos.

				—¿Como todos? ¡Ogallá, señora miña! O meu fillo Hipócrates non a raña.

				—¿Que tempo ten?

				—¿Hipócrates?

				—Si.

				—Once anos.

				—É moi novo, señor Guten. O meu fillo comezou co vicio aos quince, ou polo menos descubrímolo a esa idade.

				—¿Pero estuda, non? 

				—Estudar, estuda, pero xa sabe vostede como son a esta idade, aos dezasete. Necesitan tamén a súa intimidade. Mire, o ano pasado, no verán, comezou a saír cunha rapaza e pareceunos que abandonara o vicio. ¡Andabamos tan contentos! Pero deixáronse, e iso foi moito peor. Eu, a verdade, non sei de onde saca o material, porque o seu cuarto está baleiro… os caixóns baleiros… os andeis… Non sei, non sei. O que sei é que lle segue dando. Igual llo pasan os amigotes eses. Nós non podemos cachealo todos os días. O seu pai mesmo foi abrir a caixa de correos polas noites para ver se gardaba alí esas cousas, e nada.

				—Tampouco é tan doado de agochar. Está claro que non.

				—Clarísimo, doutor Guten.

				—Erneeeesto… É máis doado de dicir.

				—É que vostede é un home importante.

				—Para min ten a mesma importancia que me chame Ernesto que don Ernesto, pero non me chame Guten. Son Gotten. ¿Que me dicía?

				—Que non é doado de agochar esa, esa, esaaa… 

				—Droga, señora, chámemola polo seu nome.

				—¡Ai, que desgusto! 

				—Tranquila, señora, ¿señora?

				—Sousa.

				—Señora Sousa, prosiga.

				—Dicía que esa merdanga non é doada de agochar, pero el consegue metela na casa. Iso está claro. Case non fala con nós, nin ve a tele, nin sae cos amigos a divertirse… Só pensa nese lixo… Estou desesperada.

				—¿Como vai nas cualificacións?

				—¿As que?

				—As notas dos estudos. 

				—Estupendamente. É o mellor da clase. É curioso. Un día falamos con el, con toda a paciencia. Eu collía a man do pai para calmalo, que non se alporizase, e antes dixen, díxenlle ao meu home: Xaquín, contrólate, que polas boas imos sacarlle máis que polas malas. Esa tarde, meu fillo chegou a dicir que o seu vicio o axudaba moito nos estudos, e iso xa foi o límite. Mire, doutor Guten… don Ernesto… escoite vostede: eu deixaríalle que lle dese ao vicio, moderadamente, se fose certo de verdade que favorece os seus estudos, e mesmo, xúrollo, estaría disposta a mercarlle de cando en vez esa… esa cousa. Agora anda cos exames da selectividade, e aprobará, estou segura, pero…

				—Enténdoa. Ten que comprender que o ambiente no que se move agora, a piques de entrar na Universidade, non é o máis axeitado para tentar a súa curación.

